
 

 

Gara Iddoo Aarsaatti – waaqefannaan sammuu Eega 
Guyyaa 9ffaa    SAMMUU KEE HIN DHABIN_______________________________ 

 
“Wanti jireenyaaf barbaachisu yaada garaa keessaa waan ba'uuf, yaada kee ba'eessa godhii eeggadhu” (Fakk. 4:23). 

Dhimma Onnee 
Onneen namaa inni hin jijjiiramin waan ilaalamuu qabuudha. Oduu guyyaa guyyaatti yoo ilaalte dhalli namaa 
karaa namummaa isaanii gaaffii keessa galchuun hojjechaa jiraachuu isaanii argita. Hojiin jaalalaa fi gaarummaa 
inni dinqisiisaan guyyaa guyyaatti yeroo hundumaa naannoo addunyaatti ta’a, garuu hamminnis akkuma kana 
bakka ilaallu hundatti mul’achuu isaa shakkii hin qabnu. Waa’ee lola isa dhuma hin qabnee, malaamaltummaa 
siyaasaa, fi miidhaa hawaasa bal’aa utuu dhiphannuu, bakka hojiin hamminaa hojjetamutti onnee namaa inni 
maraataan hojii irra akka jiru beeksisuu qabna.  
Waa’ee onnee namaa Yesus Kiristosiif of hin kenninii Macaafni Qulqulluun waan gaarii waan jedhu baay’ee hin 
qabu.  Waaqayyo akkas jedha, “Garaan namaa waan hundumaa irra jal'aa dha, namnis isa qajeelchuu hin danda'u; 
egaa eenyutu isa beekuu danda'a ree?” Erm.17:9. Onneen inni Waaqayyo waa’ee isaa dubbatu waa’ee isa laphee 
keenya keessa jiruu utuu hin taane waa’ee onnee sammuu keenyaa isa teessoo yaada keenyaa, wiirtuu dandeettii fi 
sona amilee keenyaa, madda fedhiin keenya keessaa madduudha. Yesus qabxii kana ifa godhee ture, “Namni 
gaariin gaarummaa garaa isaa keessaa waan gaarii in baasa; namni hamaanis hammina garaa isaa keessaa waan 
hamaa in baasa. Namni waan garaa isaa keessa guute afaaniin in dubbata jedhe.” (Luq.  6:45). 

Sammuudhaan waaqesina 
Ellen Waayit waa’ee barbaachisummaa sammuu namaa waan itti fufee jiru barreesite: “sammuun guutummaa 
namaa to’ata. Hojiin keenya hundumtuu gaariinis ta’e gadheen maddi isaa sammuu keessa. Waaqayyoon kan 
waaqefatuu fi uumama samii wajjin kan walii nu galchu sammuudha” (Mind, Character, and Personality, vol. 1, 
p. 72). Lola mataa keenyaa fi cubbuu wajjin qabnu keessatti Waaqayyo kaadhimuu kan barbaadu sammuudha. 
Sammuu barsiisuu fi jabeessuuf Macaafni Qulqulluun humna qabaachuu isaa ilaalchiftee yaada yeroo kennitu 
Ellen Waayit akkas jetti, “Mul’ata dhugaa guddaa fudhachuuf dandeettii jabinaa barataa irra barbaadamu hunda 
kennuu danda’u hin jiru. Sammuun mata duree irra turuuf of heyyamee wajjin suuta suuta ofii isaa barsiisa.” 
(Testimonies for the Church, vol. 5, p. 24). Sammuun keenya sagalee Waaqayyoo isa fayyisuun deebi’ee bocamuu 
isaa beekuun eebba attamiti! 

Garaa (onnee) kee Eeggadhu 
akkuma Solomoon Fakk. 4:23 irratti dubbatu Sammuun namaa eegamuu fi tikfamuuqaba.  Akkuma mooticha 
Daawitiin garaa fi sammuu qulla’aa akka nuuf uumuuf Waaqayyoon gaafachuu qabna (Far. 51:10), garuu kennaa 
kana dammaqinaan eeguu qabna. galateefannaadhaan, kadhannaadhaan, qorannaa Macaafa Qulqulluu fi dhuga 
baatiidhaan yeroon dhuunfaa utuu walirraa hin citin bade waan nuyi guyyaa guyyaatti gochuu dandeenyu kam 
caalaa sammuu keenya Kiristos Yesus keessatti eega: “Isa garaan isaa cimsee si amanatu, sababii inni sitti of 
kennatuuf ati nagaa guutuudhaan in eegda” (Isa. 26:3). Yeroo namni kam illee sammuu isaanii dhabaa jiran keessa 
sammuu kee eeggadhu. 

Mee Waaqayyo keenyatti haa dubbannu. 

 Yeroo kadhannaa (Daqiiqaa 30-45) 

Sagalee Waaqayyootiin kadhachuu — Fakk. 4:23 
“Wanti jireenyaaf barbaachisu yaada garaa keessaa waan ba'uuf, yaada kee ba'eessa godhii eeggadhu”  

“Garaa kee Eeggadhu” 
Yesus, addunyaa badiisa keessa jirtuu fi adeefannoon walitti fufiinsaan miidha jiru kana keessatti nuyi si irratti 
xiyyeefachuuf wallaansoo goona. Si irratti hirkatoota ta’uu keenyaa in hubanna, garaa keenya eeggachuu akka 
nu dandeesiftuuf immoo si gaafanna. Haleellaa hamminaa irraa mataa qulqulummaatti eeggachuuf guyyaa 
guyyaatti filannoo sirrii godhachuuf nu gargaari.  Ameen. 
“Ba'eessa Godhii ” 
Fayyisaa gati jabeessaa, nuuf of kennuu keef si haa galatu. Of kennuu fi jaalalli dhugaan maal akka fakkaatu 
fakkeenyaan argisiisuu keef si haa galatu. Sii fi hojii keef of kennuu sirrii akka nuyi hin qabne ati beekta. Barumsa 
keenya onnee keenyatti utuu hin fudhatin warra kaan barsiisuuf ariifanna. Oftuulummaa keenya nuuf dhiisi, gara 
jireenya amanamummaattis nu geessi. Ameen. 
“Wanti jireenyaaf barbaachisu yaada garaa keessaa waan ba'a” 
Waaqayyo, yeroo baay’ee garaan keenya hammam gati jabeessa, kan namatti toluu fi barbaachisaa ta’uu isaa 
irraanfannee dhiibbaa garagaraa gara jireenya keenyaatti heyyamuudhaan isa mina. Eenyu akka taanee fi waa’ee 
kee waan amanuun wanti hundumtuu attamitti akka bocamu hin hubanne ta’uu dandeenya. Jireenya keenya 
keessatti dhiibbaa qulqulla’aa qofa heyyamuu nu barsiisi. Keessa keenya seenii jiraadhu yaa Goofta. Ameen. 
 Yaada kadhannaa Dabalataa  

Galataa fi Hooqubaa:  Eebba isaa addaaf galata dhi’eessaa, Gaarummaa isaafis hooqubaa kennaa.                                                                                                                                                                   

Cubbuu himachuu: dhuunfaatti cubbuu himachuuf daqiiqaa muraasa fudhadhaa, dhiifama isaafis Waaqayyoon 

galateefadhaa. 

Qajeelfama: Qom – qabaa fi murtoo yeroo keessa jirtaniif ogummaa akka isiniif kennuuf Waaqayyoon gaafadhaa. 

Waldaa keenya: fedhii waldaa naannoo fi waldaa addunyaaf kadhadhaa. 

Gaaffii naannoo: Fedhii yeroo miseensota waldaa, kan maatii fi hollaaf kadhadhaa. 

Dhageefadhaa Deebi kennaa: sagalee Waaqayyoo dhageefachuu fi galataan yookiin faarfannaan deebii kennuuf 

yeroo fudhadhaa.  

Yaada Faarfannaa 

Faarfannaa WAGT:  Ani Yesusiinan qaba (#327); Yesusiinan Fakkaadha (#311); Qulqulluu ta’uuf yeroo fudhadhu 

(#500);  

Faarafannaa kan biraa: Duraandursii barbaadi; Garaa haaraa naaf uumi 
 


